
Annotatsiya. Mazkur tezisda O‘zbekistonda yashil energetika infratuzilmasining amaldagi holati, elektr energiyasi ishlab 
chiqarish tarkibidagi o‘zgarishlar hamda elektr tarmoqlarining modernizatsiyaga bo‘lgan ehtiyoji tahlil qilingan. Qayta 
tiklanuvchi energiya manbalarining ulushi, elektr uzatish liniyalari va podstansiyalarning ekspluatatsiya holati, shuningdek, 
yashil energetika loyihalarini moliyalashtirish masalalari ko‘rib chiqilgan. Energetika loyihalarini moliyaviy qo‘llab-quvvat-
lash, differensial kreditlash mexanizmlarini qo‘llash va maqsadli “Yashil kredit” mahsulotlarini rivojlantirish bo‘yicha takliflar 
ilgari surilgan.

Kalit so‘zlar: yashil energetika, energetika infratuzilmasi, qayta tiklanuvchi energiya, elektr tarmoqlari, podstansiya, mod-
ernizatsiya, yashil moliyalashtirish, differensial kreditlash, yashil kredit, energiya samaradorligi.

Abstract. This thesis examines the current state of green energy infrastructure in Uzbekistan, changes in the structure 
of electricity generation, and the need for modernization of power networks. Particular attention is paid to the share of 
renewable energy sources, the operational condition of transmission lines and substations, as well as financing issues 
related to green energy projects. The study also proposes measures to improve financial support mechanisms, apply 
differentiated lending approaches, and develop targeted “Green Loan” products.

Keywords: green energy, energy infrastructure, renewable energy, power networks, substation, modernization, green 
finance, differentiated lending, green loan, energy efficiency.

Аннотация. В тезисе рассматривается текущее состояние инфраструктуры зелёной энергетики в Узбекистане, 
изменения в структуре производства электроэнергии и необходимость модернизации электрических сетей. 
Особое внимание уделено доле возобновляемых источников энергии, эксплуатационному состоянию 
линий электропередачи и подстанций, а также вопросам финансирования проектов зелёной энергетики. 
Кроме того, предложены меры по совершенствованию механизмов финансовой поддержки, применению 
дифференцированного кредитования и развитию целевых кредитных продуктов «Зелёный кредит».

Ключевые слова: зелёная энергетика, энергетическая инфраструктура, возобновляемая энергия, электрические 
сети, подстанция, модернизация, зелёное финансирование, дифференцированное кредитование, зелёный 
кредит, энергоэффективность.

Jahon energetika tizimida tarkibiy o‘zgarishlar borgan sari chuqurlashib bormoqda, bu esa yashil 
energetika loyihalarini moliyalashtirish masalasini nafaqat ekologik, balki global iqtisodiy xavfsizlik nuqtai 
nazaridan ham dolzarb qilib qo‘ymoqda. Yashil energetikaga kiritilgan investitsiyalar 2,2 trillion dollarga yetib, 
bu ko‘rsatkich an’anaviy yoqilg‘iga tayangan energetika loyihalariga nisbatan ikki baravar ko‘pdir. Energetika 
sektoriga yo‘naltirilgan global kapital oqimlari 3,4 trillion dollarga yetishi hamda 2025-yilga nisbatan 5 foizga 
o‘sishi kutilmoqda. Elektr energiyasi iste’moli hajmining kengayishi energetika loyihalariga moliyaviy resurslarni 
jalb etish va investitsiyalarni kengaytirishni taqozo etmoqda [2]. Jahon bo‘yicha umumiy o‘rnatilgan elektr 
energiyasi ishlab chiqarish quvvatida qayta tiklanuvchi manbalar ulushi 2024-yildagi 46,3 foizdan 2025-yilda 
49,4 foizga yetgan [6]. Global moliyaviy ehtiyoj bilan mavjud investitsiya darajasi o‘rtasida sezilarli tafovut 
saqlanib qolmoqda. 2025–2030-yillarda tarmoq infratuzilmasiga yillik investitsiya ehtiyoji 671 milliard dollarga 
yetishi kerak, bu esa hozirgi moliyalashtirish darajasidan 1,9 baravar ko‘proqdir. Butun dunyoda yashil 
energiya ishlab chiqarish mamlakatlarning strategik maqsadlaridan biriga aylanib, bu borada amalga oshirilishi 
zarur bo‘lgan chora-tadbirlar hamda yechilishi lozim bo‘lgan muammolarni yuzaga chiqarmoqda. Jumladan, 
energetika sohasida infratuzilmaning modernizatsiyaga ehtiyoji va samaradorlikni oshirish imkoniyatlari, 
uzatish jarayonlarida energiyaning muayyan qismi yo‘qotilishi, investorlarning yuqori daromadlilikni talab etishi, 
loyihalar tannarxining yuqoriligi, iste’molning ijtimoiy xususiyatga egaligi, kapital bahosining yuqoriligi hamda 
xususiy investorlar ishtirokini yanada kengaytirish imkoniyatlari mavjudligi tadqiqot mavzusining dolzarbligini 
ko‘rsatmoqda.

O‘zbekiston mintaqada yashil energetikani rivojlantirish bo‘yicha faol islohotlarni amalga oshirayotgan 

mamlakatlardan biri hisoblanadi. So‘nggi yillarda energetika tizimiga 35 milliard dollar xorijiy investitsiya kiritildi, 
elektr energiyasi ishlab chiqarish hajmi sakkiz yil ichida 60 milliard kilovatt-soatdan 85 milliard kilovatt-soatga 
yetdi. 2025-yilning o‘zida qayta tiklanuvchi manbalar hisobidan ishlab chiqarilgan energiya 29 foizga, quyosh 
va shamol energiyasi esa 2,1 barobarga oshdi [7]. Biroq yangi quvvatlarni barpo etish bilan bir qatorda, ularni 
moliyalashtirishning barqaror va institutsional jihatdan samarali tizimini shakllantirish ham muhim ahamiyat 
kasb etadi. Bugungi kunda O‘zbekistondagi yashil energetika loyihalarida xalqaro moliya institutlarining 
ishtiroki yuqori bo‘lib, milliy bank tizimi, fond bozori va xususiy investorlarning ushbu jarayondagi ishtirokini 
yanada kengaytirish zarurati mavjud. Aynan shu holat dissertatsiya tadqiqotining ilmiy-amaliy dolzarbligini 
belgilovchi asosiy omillardan biri hisoblanadi. Quyosh va shamol energetikasi istiqbolli qayta tiklanuvchi 
energiya manbalari bo‘lib, asosiy masala ushbu salohiyatni moliyaviy resurslar orqali samarali infratuzilmaga 
aylantirish mexanizmlarini takomillashtirishdan iborat. Bu esa energetika sohasida loyihalarni moliyalashtirishni 
takomillashtirishga doir ilmiy tadqiqotlarni keng ko‘lamda amalga oshirish zaruratini belgilaydi.

Yashil energetika loyihalarini moliyalashtirishda turli moliyaviy mexanizmlardan foydalanishning nazariy 
asoslari, chet el investitsiyalarini jalb qilishning huquqiy va tashkiliy mexanizmlari, ularning afzalliklari va 
kamchiliklari hamda moliyaviy mexanizmlar vositasida resurslarni jalb qilish masalalari bo‘yicha ko‘plab 
xorijiy iqtisodchi olimlar, jumladan Farhad Taghizadeh-Hesary, Naoyuki Yoshino, Samar S. Alharbi, S. Rizvi, 
Chien-Chiang Lee, Fuhao Wang, Yu-Fang Chang, E. Rasoulinezhad, Jiaomei Tang, Kuiyou Huang, Hafizah 
Hammad Ahmad Khan, Nabila Ahmad, Noorlailahusna Mohd Yusof, M. Chowdhury, Muhammad Sadiq, B. 
Talbi, Sudeshna Ghosh, M. F. Bashir, S. Soni va R. L. Manogna tomonidan ilmiy izlanishlar olib borilgan [1; 3; 
4; 8; 9; 10; 11].

Mamlakatimiz iqtisodiyoti uchun muhim hisoblangan yashil energetika sohasida loyihalarni amalga oshirish 
va davlat tomonidan moliyaviy qo‘llab-quvvatlash mexanizmlarini takomillashtirish, muqobil moliyalashtirish 
usullaridan va yangi moliyaviy imkoniyatlardan foydalanish, loyihalarning iqtisodiy samaradorligini oshirish 
hamda moliyaviy risklarni pasaytirish orqali energetika loyihalarini moliyalashtirishga yo‘naltiriladigan xususiy 
investitsiyalar hajmini oshirish maqsadga muvofiq.

1-rasm. O‘zbekiston Respublikasida elektr energiyasi ishlab chiqarish ulushi (jamiga nisbatan, %) [5]

Yuqoridagi rasmda 2020–2026-yillar kesimida O‘zbekiston elektr energetikasi balansining resurs 
turlari bo‘yicha tarkibiy o‘zgarishi aks ettirilgan. Tabiiy gazning ulushi 2021-yildagi eng yuqori 84,2 foizlik 
ko‘rsatkichdan boshlab izchil kamayib, 2026-yilga kelib 62,4 foizgacha tushgan, ya’ni besh yil ichida 21,8 foiz 
punktga qisqargan. Bunga mutanosib ravishda qayta tiklanuvchi manbalar ulushi 2022-yildagi 0,6 foizdan 
2026-yilda 17,6 foizga yetgan. Ushbu o‘sish, ayniqsa, 2024–2025-yillar oralig‘ida sezilarli darajada tezlashgan. 
Ko‘mir va gidroenergetika manbalarining ulushi esa nisbatan barqaror saqlanib qolgan. 2024-yildan boshlab 
tarkibiy o‘zgarish sur’atining tezlashuvi yirik xalqaro moliyalashtirish va davlat-xususiy sheriklik loyihalarining 
amaliy natijalari namoyon bo‘la boshlagan davrga to‘g‘ri keladi. Bu esa moliyaviy resurslarning real iqtisodiy 
natijalarga aylanish jarayonini statistik ko‘rsatkichlar orqali kuzatish imkonini beradi [5].

Moliyalashtirish hajmining oshishi bilan energiya balansidagi real tarkibiy o‘zgarishlar o‘rtasida muayyan 
vaqt kechikishi mavjud. Bu esa moliyalashtirilgan mablag‘larning amaliy natijaga aylanish darajasini alohida 
integral indeks orqali kuzatib borish zarurligini ko‘rsatadi. Shuningdek, tabiiy gazning 62,4 foizlik yuqori 
ulushni saqlab qolayotgani differensial kreditlash mexanizmini qo‘llash uchun asoslardan biri bo‘lishi mumkin. 
Mazkur ko‘rsatkich energetika tizimida tarkibiy o‘zgarishlar davom etayotganini hamda moliyaviy resurslarni 
samaradorligi yuqori bo‘lgan loyihalarga yo‘naltirish mexanizmlarini yanada takomillashtirish zarurligini 
ko‘rsatadi.

2-rasm. Elektr tarmoqlarining amaldagi holati (2025-yil dekabr, km, dona) [5] 

Ushbu rasmda O‘zbekiston elektr tarmoqlari infratuzilmasining to‘rt toifasi (magistral elektr uzatish liniyalari, 
taqsimlovchi elektr uzatish liniyalari, 35–500 kV kuchlanishli podstansiyalar, 6–10/0,4 kV transformator punktlari) 
ekspluatatsiya muddati bo‘yicha taqqoslama tarzda keltirilgan. Hisob-kitoblarga ko‘ra, magistral elektr uzatish 
liniyalarining (EUL) 66,0 foizi, taqsimlovchi EULlarning 62,0 foizi, podstansiyalarning 74,0 foizi va transformator 
punktlarining 52,9 foizi 30 yildan ortiq muddat ekspluatatsiya qilinmoqda. Eng muhim jihat — podstansiyalarda 
modernizatsiyaga bo‘lgan ehtiyojning nisbatan yuqori ekani bo‘lib, bu elektr tarmoqlari infratuzilmasini 
takomillashtirishda ustuvor yo‘nalishlarni belgilash imkonini beradi. Mazkur holat, bir tomondan, texnologik 
yo‘qotishlarning ortishiga, ikkinchi tomondan esa yangi qurilayotgan quyosh va shamol elektr stansiyalarini 
tarmoqqa integratsiyalash imkoniyatlariga ta’sir ko‘rsatishi mumkin, chunki uzoq muddat ekspluatatsiya 
qilingan podstansiyalarning qo‘shimcha quvvatni qabul qilish imkoniyatlari cheklangan bo‘lishi mumkin. Bu 
esa, o‘z navbatida, hududlarning investitsion ustuvorligini aniqlash algoritmi uchun muhim qo‘shimcha mezon 
taqdim etadi. Algoritmga nafaqat quyosh va shamol salohiyati hamda aholi iste’moli, balki mavjud tarmoq 
infratuzilmasining eskirish darajasi ham hududiy ustuvorlik omili sifatida kiritilishi mumkin, chunki eskirgan 
tarmoqqa ega hududlarda yangi generatsiya quvvatlarini joylashtirish qo‘shimcha modernizatsiya xarajatlarini 
talab qiladi.

Qayta tiklanuvchi energiya va energiya samaradorligi loyihalarini kreditlashda barcha mijozlar uchun bir xil 
shartlarni belgilovchi amaldagi yondashuv o‘rniga, kredit foiz stavkasi, subsidiya miqdori va davlat kafolatlarini 
loyihaning energiya tejash, karbon emissiyasini qisqartirish va qoplanish muddati ko‘rsatkichlariga bog‘liq holda 
differensiallashtiruvchi mexanizm ishlab chiqildi.

Qayta tiklanuvchi energiya manbalari qurilmalarini sotib olish va energiya tejamkor texnologiyalarni joriy 
etishga qaratilgan maqsadli “Yashil kredit” turi ishlab chiqilib, amaliyotga tatbiq etildi; bunday ixtisoslashgan 
kredit mahsulotlarini respublika bank tizimida keng joriy etish uchun Markaziy bank darajasida tegishli me’yoriy-
uslubiy asoslarni shakllantirish maqsadga muvofiq.

